
ნახევარ საუკუნეზე მეტი დრო გავიდა მას შემდეგ, რაც მად-
ლიერმა ქართველმა ერმა, მთელი მსოფლიოს ლიტერატურულ 
საზოგადოებასთან ერთად, დიდი ზეიმით აღნიშნეს, გენიალური 
პოეტისა და მოაზროვნის შოთა რუსთაველის 800 წლის იუბილე. 
საიუბილეო დღეების თითოეული დღე თუ საათი დღესაც ტკბილ 
მოგონებად რჩემა იმ თაობის მეხსიერებაში, ვინც კი ამ მოვლენის 
მომსწრე და თვითმხილველი გახდა. ეს იყო ლექსის ზეიმი, რომ-
ლის მსგავსი, მოწვეულ უცხოელ სტუმართა შეფასებებით რომ 
ვთქვათ, ალბათ, მსოფლიო ლიტერატურის ისტორიას არ ახსოვს. 

აკადემიკოს ვახტანგ ბერიძის „მოგონებებში” ვკითხულობთ: 
„გარეთ რომ გამოვედით, მასპინძლები შეგვაკრთო სცენამ წიგ-
ნების კიოსკთან: ხალხი ერთმანეთს გლეჯდა ხელიდან ახალ გა-
მოცემებს, კინაღამ არ გადაატრიალეს კიოსკი. მაგრამ სტუმრები 
სხვა რამემ გააოცა: ერთმა გრანგმა მწერალმა მიმართა მეორეს: 
– წარმოგიდგენიათ, ვიქტორ ჰიუგოს რომ ასე გლეჯდნენ ერთ-
მანეთსო (ჟერარ გარიტი, რომელმაც საქართველოში ამ მოგზა-
ურობის შესახებ ბროშურა გამოსცა, ანალოგიურ რამეს წერდა: 
„ხელჩართული ბრძოლა იყო „ვეფხისტყაოსნის” ახალი საიუბი-
ლეო გამოცემის პირველი ეგზემპლარების ხელში ჩასაგდებად. 
არა ვარ დარწმუნებული, რომ ჩვენს ქვეყანაში ამგვარივე რამ 
მომხდარიყო „როლანდის სიმღერის” გამო”). რამდენიმე დღის 
შემდეგ კი, უკვე ახალციხეში, როცა დაინახეს, რომ მთელი მეს-
ხეთი ფეხზე იდგა, რომ თბილისიდან ახალციხემდე მთელი ხალ-
ხი ზეიმობდა, მათვე მითხრეს: ვიქტორ ჰიუგოს ან ბალზაკს 100, 
200, 800 წელი რომ შეუსრულდეს, ეს მხოლოდ ინტელიგენციის 
და მწერალთა ვიწრო წრის საქმე იქნება, სოფლად ამას ვერც კი 
გაიგებენო”.

ეს შეფასება არც გადაჭარბებულია და არც ვიღაცის მაამებ-

ლად ნათქვამი ფრაზები. ჭეშმარიტად იყო ასე და თუ დიდი ვაჟას 
სიტყვებს მოვიშველიებთ: „შოთა რუსთაველი იგივე საქართვე-
ლოა და საქართველო იგივე „ვეფხისტყაოსანი”, ეს სიტყვები ერ-
თიანად,  სრულად ეხება საქართველოს, რომელმაც შვა მსოფლიო 
დონის ყველასაგან გამორჩეული პოეტი, რომელსაც დღესაც 
ცივილიზებული სამყარო მას ნომერ პირველ პოეტად აღიარებს 
(ასევე მეორე მსოფლიო პოეტად მიჩნეულია ვაჟა-ფშაველა) და 
ჩვენ, ამ ქვეყნის შვილებს, უფლება არ გვაქვს ღირსეული პატივი 
არ მივაგოთ მის სახელსა და დიდებას. თუმცა, რაოდენ სამწუხა-
როა, რომ ბოლო 30 წელია საქართველოში წიგნისადმი ინტერე-
სი დაიკარგა და ერის სულიერი საზრდო –  მეორე ხარისხოვნად 
იქცა, ლიტერატურისადმი სიყვარული გაცივდა, რის გამოც – სუ-
ლის პურმაც თითქოს დაკარგა თავისი მთავარი ფუნქცია.

რუსთაველის მსგავსნი მსოფლიო ისტორიაში იშვიათ გა-
მონაკლის წარმოადგენენ და ჩვენთვის – ასპინძელებისთვის, 
განსაკუთრებით საამაყოა, რომ იმ მიწის შვილები ვართ, სადაც 

რუსთაველს ფეხი დაუდგამს და მადლიანმა ქართულმა მიწამ გა-
ზარდა და კაცობრიობას მსოფლიო გენია მისცა.

ასევე სამწუხაროა ის ფაქტი, რომ გარდამავალ პერიოდში, 
წლების მანძილზე, ვერ ხერხდებოდა ტრადიციული პოეზიის სა-
ხალხო დღესასწაულის – „შოთაობის” გამართვა და ნავსი 2008 
წლის სექტემბერში გაწყდა, როცა აღდგა ეს დღესასწაული და  

მას შემდეგ 15 წელია ტრადიციულად, ყოველწლიურად იმართება 
„შოთაობა”, რომელსაც ვერც „კორონა-ვირუსმა” შეუშალა ხელი 
და, ალბათ, მომავალშიც ასე გაგრძელდება. 

წლევანდელი „შოთაობაც” არა რიგითი, არამედ გამორჩეული 
იყო თავისი ორგანიზებულობით, რომელიც  სოფელ რუსთავში 
24  სექტემბერს გაიმართა. 

ღონისძიების დაწყებამდე ადგილობრივი თვითმმართველო-
ბის ხელმძღვანელმა პირებმა, მოწვეულ სტუმრებთან ერთად, და-
ბის ცენტრში, ე.წ. სამკუთხა პარკსა და სოფელ რუსთავში შოთა  
რუსთაველის ძეგლები ყვავილებით შეამკეს.  

დღესასწაული დამსწრე საზოგადოებას მიულოცეს ახალცი-
ხისა და ტაო-კლარჯეთის მიტროპოლიტმა მეუფე თეოდორემ 
(ჭუაძემ),  ახალციხის, ადიგენის, ბორჯომისა და ასპინძის მაჟო-
რიტარმა დეპუტატმა ანტონ ობოლაშვილმა, სამცხე-ჯავახეთის 
მხარეში სახელმწიფო რწმუნებულმა ბესიკ ამირანაშვილმა, ას-
პინძის მუნიციპალიტეტის მერმა როსტომ მაგრაქველიძემ. 

მისასალმებელი სიტყვებით გამოვიდნენ საქართველოს მწე-
რალთა კავშირის გამგეობის თავმჯდომარე, შოთა რუსთაველის 
პრემიის ლაურეატი მაყვალა გონაშვილი, ფილოლოგიის მეცნი-
ერებათა დოქტორი, პროფესორი  გიორგი გოგოლაშვილი, პოეტი 
ჯუბა ღებელი. ღონისძიების პარალელურად გაიმართა მუნი-
ციპალიტეტის ხალხური რეწვის ოსტატთა ნამუშევრების გამო-
ფენა-გაყიდვა, სპორტული შეჯიბრებები მკლავჭიდში, ჭიდაობა-

სა და საჯილდაო ქვის აზიდვაში.
სპორტულ ღონისძიებებში გამარჯვებულებს ასპინძის მუნი-

ციპალიტეტის მერიის გადაწყვეტილებით გადაეცათ სიგელები 
და ფასიანი საჩუქრები.    

„შოთაობა-2022-ის” დღესასწაულზე ახალციხის, ადიგენის, 
ბორჯომისა და ასპინძის მაჟორიტარმა დეპუტატმა ანტონ ობო-
ლაშვილმა, სახელმწიფო რწმუნებულმა ბესიკ ამირანაშვილმა, 
ასპინძის მუნიციპალიტეტის მერმა როსტომ მაგრაქველიძემ ,,სა-
პატიო ასპინძელის’’ წოდების დამადასტურებელი სერტიფიკატე-

ბი საზეიმოდ გადასცეს – ახალციხისა და ტაო-კლარჯეთის მიტ-
როპოლიტ მეუფე თეოდორეს (დიმიტრი ჭუაძე),  დაბა ასპინძაში 
მცხოვრებ მედიცინის ღვაწლმოსილ მუშაკს, ამჟამად პენსიონერ 
თამარ ყიფიანს და ცნობილ ბიზნესმენს, ქალაქ თბილისში მცხოვ-
რებ, სოფელ რუსთავში შესანიშნავი ტაძრის ამშენებელსა და 
მეცენატს, ამავე სოფლის მკვიდრს დევანოზ ინასარიძეს. მათვე 
გადაეცათ ასპინძის ომის 250 წელთან დაკავშირებით გამოცემუ-
ლი  წიგნი-ალბომი „სიკვდილის ლხინი ასპინძაში”. 

დღესასწაულზე ასპინძის მუნიციპალიტეტის მერმა როსტომ 
მაგრაქველიძემ, 2015 წლიდან ტრადიციად ქცეული „ვეფხისტ-
ყაოსნის” სამზითვო წიგნები გადასცა  მუნიციპალიტეტში 2022 
წლის ბოლო პერიოდში  ახალდაქორწინებულ წყვილებს.

პოეზიის სახალხო დღესასწაულზე (2008 წლიდან)  გაზეთ 
„ლიტერატურული მესხეთის” მიერ გამოცხადებულ ლიტერატუ-
რულ კონკურსში გამარჯვებულებს (ამჟამად ამ პრემიის 90-მდე 
ლაურეატია) გადაეცათ შესაბამისი სერტიფიკატები: მათ შორის 
საპატიო ასპინძელის, დიდი ქველმოქმედისა და ბიზნესმენის, ემ-
ზარ ასპანიძის მიერ დაწესებული გრან-პრი – 3 000 (სამი ათასი) 
ლარი გადაეცა რუსთაველის საზოგადოების თავმჯდომარეს, შე-
სანიშნავ პოეტსა და საზოგადო მოღვაწეს დავით შემოქმედელს 
(ტაკიძეს), ასპინძის მუნიციპალიტეტის მერიის მიერ დაწესებული  
პირველი პრემია – 1500 (ათასხუთასი) ლარი – გორის მწერალთა 
რეგიონული ორგანიზაციის თავმჯდომარეს, ფილოლოგიის მეც-
ნიერებათა დოქტორს, პროფესორ დავით ახლოურს, კერძო პირ 
ელდარ ალიევის (რომელიც ყოველწლიური დამფინანსებელია ამ 
პრემიის)  მიერ დაწესებული მეორე პრემია – 1000 (ათასი) ლარი   
გადაეცა ახალგაზრდა პოეტს ნინო ჭიქაშუას. მესამე პრემია – 
600 ლარის ოდენობით, რომელსაც ასევე ტრადიციულად აფინან-
სებს სამცხე-ჯავახეთის სახელმწიფო უნივერსიტეტი – გადაეცა 
ცნობილ პოეტს ნინო მოდრეკილაძეს, ხოლო თსუ მორფოლოგიის 
ინსტიტუტის მიერ დაწესებული ყოველლიური მეოთხე პრემია 
გადაეცა საქართველოს დამსახურებულ პედაგოგს, მესხ პოეტს, 
ვლადიმერ ველიჯანაშვილს.

სახალხო დღესასწაულზე მობრძანებულ სტუმრებს საშუ-
ალება ჰქონდათ გაცნობოდნენ ხალხური რეწვის ოსტატთა, 
მხატვრებისა და  შეზღუდული შესაძლებლობების მქონე პირ-
თა ნამუშევრების გამოფენას. ასევე, ეთნოგრაფიული კუთხისა 
და  სახალხო დღესასწაულისათვის სპეციალურად მოწყობილ 
ფაცხებში დაეგემოვნებინათ ადგილობრივი მესხური კერძები. 
საზეიმო კონცერტში მონაწილეობას ღებულობდნენ ასპინძის 
კულტურის ცენტრის ანსამბლი (ხელმძღვანელი ჯაბა ასპანიძე) 
და მგალობელ მომღერალთა ანსამბლი ,,დიდგორი.’’

ავთანდილ მესხი

„მიღწვიან, მომიგონებენ...”

მინისტადიონის გახსნა

დასუფთავების აქცია ასპინძაში

დღეს, ასპინ-
ძის მუნიციპა-
ლიტეტის მერმა 
როსტომ მაგრაქ-
ველიძემ, ახალ-
ციხის, ადიგენის, 
ბორჯომისა და 
ასპინძის მაჟო-
რიტარმა დეპუ-
ტატმა ანტონ 
ო ბ ო ლ ა შ ვ ი ლ მ ა 
ა დ გ ი ლ ო ბ რ ი ვ ი 
ხელისუფლების წარმომად-
გენლებთან ერთად ასპინძის 
მუნიციპალიტეტის სოფელ 
ძველში ახალი ხელოვნურ-
საფარიანი მინი სტადიონი 
გახსნეს.

ახალ მინი სტადიონზე 
სოფლის ახალგაზრდებსა 

და მერიის თანამშრომლებს 
შორის თამაში გაიმართა. 

აღნიშნული პროექტი 
სოფლის მხარდაჭერის პროგ-
რამის ფარგლებში განხორ-
ციელდა, რომელსაც აწარ-
მოებდა ტენდერში გამარჯვე-
ბული კომპანია შპს ,,მშენებე-
ლი-2004’’.

ერთხელ დიდ პედაგოგს მაკარენკოს ახალ-
გაზრდა დედამ ჩვილი ბავშვი მიუყვანა და რჩე-
ვა სთხოვა, როდიდან დაეწყო ბავშვის აღზრდა. 
მაკარენკომ ჩვილის დედას უთხრა, უკვე  დაგ-
ვიანებულია, რადგან ბავშვის აღზრდა დედის 
მუცლიდან იწყებაო. ჭეშმარიტებას ბრძანებდა 
დიდი პედაგოგი. ჩვენ, ჩვეულებრივი მოკვდავ-
ნი ამა ქვეყნისანი, ყველა უმსგავსო საქციელ-
ზე ხშირად ვხუჭავთ თვალებს, თითქოს ჩვენი 
გასაკითხი არ არის, მას პატრონი ყავს და იმან 
განიკითხოსო. თუმცა ყოველგვარ წვრილმან-
ზე პრეტენზიებს გამოვთქვამთ და მავანს და 
მავანს ვსაყვედურობთ. პარადოქსია, მაგრამ, 
ცხადია, უმრავლესობას ევროპისკენ გვიჭი-
რავს თვალი, მაგრამ ევროპულად აზროვნება 
და, რაც მთავარია, ქცევა, არა და არ შეგ-
ვიძლია. სწორედ აქ მარხია ძაღლის თავი, 30 
წელზე მეტია რუსულ იმპერიას თავი დავაღ-
წიეთ და ჩვენი მოვალი თაობის აღზრდა ვერ 
ვისწავლეთ, გაჭირვებისა თუ სხვა მიზეზთა 
გამო უცხოეთში გადახვეწილ მშობელთა დიდი 
ნაწილი ვეღარ იცლის შვილის აღზრდისათ-
ვის და მზრუნველობამოკლებული მოზარდი 
ქუჩის გავლენის ქვეშ ექცევა და ყოველგვარ 
მორალზე საუბარი უკვე ზედმეტი ხდება. მეტი 
თავისუფლება თავისუფალი ქცევის მანერებს 

უყალიბებს და აღარ ხდება სხვისი მიმბაძველი. 
იქცევა ისე, როგორც სურს. შეუძლია უდი-
ერად მოექცეს სახელმწიფო ქონებას, დაანაგ-
ვიანოს ქუჩა თუ დასასვენებელი პარკი, არ მი-
იღოს უფროსების შენიშვნა 
და ა.შ.

საზოგადოებამაც თით-
ქოს წაუყრუა, აუტკივარი 
თავის ატკიებას – უსიამოვ-
ნებას ერიდებიან.  აი თუნ-
დაც, ბევრჯერ გვითქვამს 
და ახლაც გავიმეორებ – ას-
პინძის ე.წ. სამკუთხა პარკ-
ში  მშვენიერი პირობებია 
შექმნილი იმისათვის, რომ 
ნებისმიერმა ასაკის ადა-
მიანმა დაისვენოს, მაგრამ 
დასვენება ერთია და სუფ-
თად ყოფნა მეორე. ყველა 
– დიდი თუ პატარა ვერ შეეჩვია იმას, რომ გა-
ვუფრთხილდეთ მას და დავიცვათ ელემენტა-
რული მოთხოვნა – ნუ დავანაგვიანებთ პარკს! 
შენიშვნის მიცემა კი არავის სურს, ბავშვს რომ 
უბრალოდ, მიუთითო, – არ დაანაგვიანოს, არ 
დააბინძუროს მისთვის და მისნაირებისათ-
ვის კეთილმოწყობილი პარკი, არადა ხშირად 

ზრდასრული ადამიანებიც კი უსაქციელოდ იქ-
ცევიან – სანაგვე ყუთი გვერდზე რომ ედგათ, 
ნაგავს, განსაკუთრებით მზესუმზირის ნარჩე-
ნებს, პირდაპირ სკამის წინ ყრიან. ეს აქ, ცენტრ-

ში, მაგრამ უარესი მდგომარეობაა ცენტრალუ-
რი მაგისტრალის მიმდებარე ტერიტორიებზე, 
სადაც ათასი ჯურის გამვლელ-გამომვლელი 
– ავტომანქანის მძღოლები, მასიურად აბინძუ-
რებენ საავტომობილო გზის მიმდებარე ტერი-
ტორიებს და, სამწუხაროდ, მიუხედავად ამ რამ-
დენიმე წლის წინ მიღებული კანონისა, დღემდე 

არავის უნახავს ფაქტზე დაჯარიმებული არც 
მძღოლი და არც მგზავრი.  მისი დასუფთავება 
კი მუნიციპალიტეტის თუ მუნიციპალიტეტებში 
შემავალი ა(ი)პ-ების და დასუფთავების სამსა-
ხურის თანამშრომლებს უხდებათ. ამ გზაზე კი 
ათასობით ტურისტსა თუ ექსკურსანტს უხდება 
მოგზაურობა და რა შთაბეჭდილებით ტოვებენ 
ხოლმე საქართველოს, ცხადია.

ახლახან კიდევ ერთი ფართომასშტაბიანი 
დასუფთავების აქცია მოაწყო მუნიციპალიტე-
ტის მერიამ, კიდევ ერთხელ დაასუფთავეს ას-
პინძასთან დამაკავშირებელი საავტომობილო 
გზა და თავად განსაზღვრეთ, ძვირფასო მკითხ-
ველო, კარგად დააკვირდით მარტო ამ სურათს 
და მიხვდებით, რა დონის ადამიანები არსებობენ 
კიდევ, რომლებისთვისაც სულ ერთია – სუფთა 
გარემოში იცხოვრებებ თუ...

აღნიშნული აქციის მსვლელობისას მობი-
ლიზებული იყო ა(ა)იპ ,,კეთილმოწყობის’’ სამ-
სახურის სპეც.ტექნიკა, რომელიც დროულად 
ახდენდა შეგროვილი ნარჩენების გატანას.

ამდენად, ვფიქრობ, საჭიროა მეტი კონტ-
როლი და, რაც მთავარია, იქ სადაც ტკბილი 
სიტყვა არ ჭრის, სხვა ზომების მიღებაა საჭირო 
და მაკონტროლებელმა ორგანოებმა მეტი სიფ-
ხიზლე უნდა გამოიჩინონ.

„ჯანსაღ სხეულში ჯანსაღი 
სულიაო”, – უთქვამს ბრძენ კაცს. 
სპორტის გარეშე კი ადამიანი ვე-
რასგზით ვერ იქნება სრულყოფი-
ლად ჩამოყალიბებული. მოზარდი 
თაობისთვის კი აუცილებელია 
სპორტულ-გამაჯანსაღებელი კომ-
პლექსების შექმნა, სადაც მათ შე-
საძლებლობა ექნებთა გაიკაჟონ თა-
ვიანთი სხეული, ჩაებნენ სპორტის 
სხვადასხვა სახეობებში და მონაწი-
ლეობა მიიღონ მასობრივ სპორტულ 
ღონისძიებებში.

თითოეული ასპინძელისათვის 
თვალშისაცემია, რომ, ბოლო რამ-

დენიმე წელია, მუნიციპალიტეტში 
ინტენსიურად მიმდინარეობს სპორ-
ტული მოედნების მშენებლობა და 
სპორტისადმი ინტერესიც მნიშვნე-
ლოვნად იზრდება. ასეა სოფელ ივე-
რიაშიც, სადაც ცოტა ხნის წინ დაიწ-
ყო და ამჟამადაც მიმდინარეობს 
სამუშაოები, რომელსაც აწარმოებს 
ტენდერში გამარჯვებული კომპანია 
შპს ,,ჯორჯიან ინვესტი’’, რომლის 
სახელშეკრულებო ღირებულება 
149 899 ლარს შეადგენს.

აღნიშნული პროექტით მოეწყო-
ბა სტანდარტების შესაბამისი მინი 
სტადიონი.

სოფელ ივერიაში სპორტული მოედნის მშენებლობა დაიწყო

მუნიციპალიტეტის საკრებულოში
ამ დღეებში გაიმართა მუნიციპალიტე-

ტის საკრებულოს მორიგი სხდომა.
საკრებულოს სხდომის ფარგლებში დე-

პუტატებმა, დღის წესრიგით გათვალისწი-
ნებული შემდეგი საკითხები განიხილეს;

– „ასპინძის მუნიციპალიტეტის დაბა 
ასპინძის ადმინისტრაციული ერთე-
ულის ტერიტორიაზე მსხვილფეხა  ან /
და   წვრილფეხა   პირუტყვის ყოლის წესის   
დამტკიცების თაობაზე;” 

– ,,ასპინძის მუნიციპალიტეტის 2022 
წლის ბიუჯეტის  დამტკიცების შესახებ’’ 
ასპინძის  მუნიციპალიტეტის საკრებულოს 
2021 წლის 24 დეკემბრის №16 დადგენი-
ლებაში ცვლილების შეტანის შესახებ;

     დეპუტატებმა წარმოდგენილი სა-

კითხები ერთხმად დაამტკიცეს.
საკრებულოს იურიდიულ საკითხთა 

კომისიის  თავმჯდომარემ გიორგი ჯვარი-
ძემ დეპუტატებს მიაწოდა ინფორმაცია:

1. ასპინძის მუნიციპალიტეტის მერიის 
მიერ სახელმწიფო შესყიდვებზე  გაფორ-
მებული  ხელშეკრულებების გაცნობის 
თაობაზე;

2. ასპინძის მუნიციპალიტეტის მერის 
2022 წლის 22 აგვისტოს  N120.120222341 
ბრძანება მუნიციპალიტეტის პროგრამულ 
ბიუჯეტში ცვლილების შეტანის თაობაზე.

რის შემდეგაც საკრებულოს თავმჯდო-
მარემ ბესო ბერიძემ სხდომა დახურულად 
გამოაცხადა.

ასპინძელებისთვის ერთ დროს ოცნე-
ბა იყო მოსახლეობის გაზიფიცირება. გა-

სული საუკუნის 90-იან წლებში თითქოს 
ეს პროცესი ადგილიდან დაიძრა, გაზგაყ-
ვანილობის მილებმა ე.წ. დამალის ტყის 
ზოლამდეც მოაღწია, მაგრამ, დროთა 
განმავლობაში, ეს პროცესი აღარ გაგრ-
ძელებულა და მხოლოდ ბოლო ხუთი წე-
ლია რაც ასპინძაში გაზიფიცირება დაიწ-
ყო და მუნიციპალიტეტის ბევრი სოფელი 
დღეს უკვე ამ სიკეთით სარგებლობს. 
ხაზგასმით უნდა ითქვას, რომ მის მიერ 
მოტანილმა სიკეთემ განსაკუთრებული 
ეფექტი მოახდინა როგორც თითოეული 
ოჯახის ეკონომიკურ მდგომარეობაზე, 
ასევე მათ კომფორტზე, – უპირველესად, 
ბევრგან შესამჩნევად  შეჩერდა ტყის მა-
სიური ჭრები და მოსახლეობის დიდი ნა-
წილი საწვავად ახლა მხოლოდ ბუნებრივ 

აირს იყენებს.
ფაქტია, რომ თითოეული ოჯახი სა-

შუალოდ ყოველწლიურად საწვავად სა-
შუალოდ ხუთიდან, ზოგჯერ ათ კუბმეტ-
რამდე შეშას მოიხმარს, რის გამოც დიდი 
ეკოლოგიური საფრთხე ექმნება ჩვენს 
ბუნებას, ჩვენს ტყეებს, მაშინ, როდესაც 
ტყის გაშენება თითქმის აღარ ხდება. მუ-
ნიციპალიტეტში გაზიფიცირების სამუ-
შაოების ინტენსიურობამ კი, შესაძლოა, 
უახლოეს მომავალში, მოსალოდნელი 
საფრთხეები თავიდან აგვაცილოს.

მოსახლეობის გაზიფიცირების პრო-
ცესი ისეთი ტემპით მიმდინარეობს, რომ 
უახლოეს მომავალში მუნიციპალიტეტის 
მოსახლეოების ძირითადი ნაწილი მთლი-
ანად იქნება გაზიფიცირებული. სწორედ 

ამის დასტურია ის ფაქტი, რომ ახლახან, 
პროექტის ფარგლებში, ამ ეტაპზე, და-
მატებით გაზიფიცირებულია სოფლები: 
ორგორა, საყუდაბელი, ოშორა, იდუმა-
ლა, ძველი, ჭობარეთი და მიმდინარეობს 
ამ პროცესში ბუნებრივი აირის მსურ-
ველთა ეტაპობრივად ჩართვა.

ახლახან ასპინძის მუნიციპალიტეტის 
მერი როსტომ მაგრაქველიძე, ახალცი-
ხის, ადიგენის, ბორჯომისა და ასპინძის 
მაჟორიტარი დეპუტატი ანტონ ობოლაშ-
ვილი, ადგილობრივი თვითმმართველო-
ბის წარმომადგენლებთან ერთად აღ-
ნიშნულ სოფლებში გამრიცხველიანების 
პროცესს დაესწრნენ და სიმბოლურად 
რამდენიმე ოჯახში ახლადშეყვანილი ბუ-
ნებრივი აირიც აანთეს.

ბუნებრივი აირი მალე პრობლემა აღარ იქნება

საუკუნის გადასახედიდან

ჩვენ სოფელში ასრულებდნენ ამ 
ჩვეულებას, რომელსაც ეწოდებოდა ბუ-
გეჯობა. ესე იგი, დეკემბრის 31 საღა-
მოს ახალგაზრდა ბიჭები, თითქმის რვა 
წლიდგან თხუთმეტ წლამდე, მზე რომ 
ჩავიდოდა, იმ დროს შეგროვდებოდნენ 
ჯგუფ-ჯგუფად, ასე შვიდ-რვა ბიჭამდე, 
წაიღებდნენ ერთ კარზინკას, წკნელის-
გან მოწნულს და დაივლიდნენ მრთელ 
ქალაქში. წინეთ უფრო ხშირად მიწური 
ბანები იყო, იშვიათად შეხვდებოდით 
კრიშიან შენობას, კიდევ იყო პლიტის მა-
გივრად კედელში ჩაყოლებული ბუხრე-
ბი. სწორედ იმ ბუხარში ჩავკიდავდით იმ 
კარზინკას მბმული თოკით. ერთი იმათ-
განი დაიჭერდა ბაწარს, რომ კარზინკა 

(ანუ კალათი) არ ჩავარდნოდათ და და-
ნარჩენები დაუძახებდნენ ბუხრიდან: აი, 
აგაშენა ღმერთმა და დაიწყებდნენ ამ 
სიტყვებით:

ბუგეჯა ილმაშიდურ, ხანუმლარუნ 
  გეჯარიდურ,
ქიმ ქი, ვერულ ყოჩ ოღლან, ქიმ ქი  

  ვერმაზ ქარ ოღლან,
ათლასუნ, ბათლასუნ, ქორ ოღლანი  

  ჩათლასუნ.
იმეორებდნენ ამ სიტყვებს სიმღერით 

მანამ სახლის დიასახლისი კარზინკაში 
უმ კვერცხებს არ ჩაულაგებდა და თუ ვი-
ნიცობაა კვერცხი არ ექნებოდათ, ახალ 
წელს ხომ ყველა მცხოვრებლებს მომზა-
დებული ჰქონდათ ნამცხვრები და ათას-

ნაირი ტკბილეული. ნამცხვარს და ტკბი-
ლეულს უთავაზებდნენ. რომ შეამჩნევდ-
ნენ კარზინკას დამძიმებას, ამოსწევდ-
ნენ ბაწარს, ამოიღებდნენ, მადლობას 
გადაუხდიდნენ: აი, აგაშენათ ღმერთმაო 
და წავიდოდნენ შემდეგ ნანზე. ასე, ამ 
რიგათ, მრთელ ახალციხეს დაივლიდნენ, 
დიდძალ ნამცხვრებს, ტკბილეულს და, 
უფრო მომეტებულად, კვერცხებს მოკ-
რეფდნენ ხოლმე. და ზოგი ერთი შეუძ-
ლებელი ხალხი ამით იბრუნებდა სულს.

მთქმელი ნატალია ჯვარიძე, 73 
წლის, ჩაწერილია 1952 წელს, მოგონებე-

ბის დღიური

წეს-ჩვეულებები

1. ჩვენამდე „ვეფხისტყაოს-
ნის” 164 ხელნაწერია მოღწე-
ული, მათ შორის არის ფრაგმენ-
ტებიც. მათგან 110 -მდე ნუსხა 
და 30- მდე მინაწერის შემცველი 
სხვა ხელნაწერი დაცულია ხელ-
ნაწერთა ეროვნულ ცენტრში. 
დანარჩენი ნუსხები დაცულია 
საქართველოსა და საზღვარგა-
რეთის სხვადასხვა სიძველეთსა-
ცავებში (ოქსფორდის უნივერ-
სიტეტის ბოდლეს ბიბლიოთეკა, 
საფრანგეთის ნაციონალური 
ბიბლიოთეკა (პარიზი), ჰარ-
ვარდის უნივერსიტეტის ჰოუგ-
ტონის ბიბლიოთეკა, რუსეთის 
ნაციონალური ბიბლიოთეკა 
(სანკტ  პეტერბურგი) და ა.შ.

2.უძველესი სრული ხელ-
ნაწერი ეკუთვნის მამუკა თა-
ვაქალაშვილს და 1646 წლით 
თარიღდება. თავაქალაშვილი-
სეულ ,,ვეფხისტყაოსნის” ნუს-
ხას წინ უსწრებს რამდენიმე 
ფრაგმენტი, მათ შორის XIV, XV 
და XVI საუკუნეების მინაწერე-
ბი, მათ შორისაა ვანის ქვაბების 
ცნობილი წარწერები. XIII -XV 
საუკუნეებიდან არ მოიპოვება 
არც ერთი სრული ხელნაწერი.

3. XIX საუკუნისთვის ჯერ 
კიდევ ცნობილი იყო XV საუკუ-
ნის რამდენიმე ნუსხა, რომლე-

ბიც დღეს დაკარგულად ითვლე-
ბა. გარდა მამუკა თავაქალაშვი-
ლისეული „ვეფხისტყაოსნისა”, 
რომელიც XVII საუკუნის 60- 
იანი წლებით თარიღდება, ერთ 
-ერთი უძველესია იოსებ თბი-
ლელის მიერ გადაწერილი ე.წ. 
„ზაზასეული ვეფხისტყაოსანი”. 

4.კალიგრაფიულად და გა-
ფორმებით ერთ- ერთი გამორ-
ჩეულია 1680 წელს ბეგთა-ბეგ 
ავთანდილისძე მარტიროზაშვი-
ლის მიერ გადაწერილი ,,ვეფხის-
ტყაოსანი” („ბეგთაბეგისეული 
ნუსხა”). ე.წ. „ბეგთაბეგისეული 
ვეფხისტყაოსნის” ერთ- ერთი 
ნუსხა, გამორჩეულია გაფორ-

მებით; 
5. XVII საუკუნეშია შესრუ-

ლებული ე. წ. „თარხანმოურა-
ვისეული „ვეფხისტყაოსანი”, 
რომელიც დღეს ოქსფორდში 
ინახება.

6.პირველი ნაბეჭდი „ვეფ-
ხისტყაოსანი” 1712 წელს ვახ-
ტანგ VI-ის მიერ დაარსებულ 
სტამბაში (1708-1709) მხედრუ-
ლი შრიფტით გამოიცა. 1712 
წელს გამოცემული „ვეფხისტ-
ყაოსანი” სტამბაში დაბეჭდილი 
პირველი საერო წიგნი იყო. იგი 
პოემის მოკლე რედაქციას შე-
იცავს, რომლის შემუშავებას სა-
ფუძვლად დაედო XVII საუკუნე-

ში ზაზა ციციშვილის დაკვეთით 
შექმნილი ნუსხა. „ვეფხისტყაოს-
ნის” პირველ ბეჭდვურ გამოცე-
მას ახლავს ვახტანგ VI-ის კო-
მენტარები, რაც წარმოადგენს 
ტექსტის მეცნიერულად შესწავ-
ლის პირველ მცდელობას. დღეს 
ვახტანგისეული გამოცემის ყვე-
ლა ეგზემპლარი დაზიანებული 
სახითა და არასრული ტექსტი-
თაა შემორჩენილი. 

7. 1937 წელს, რუსთავე-
ლის იუბილისათვის, თბილისის 
სახელმწიფო უნივერსიტეტის 
მხარდაჭერითა და დაფინან-
სებით, ქართველმა მეცნიერმა 
აკაკი შანიძემ ვახტანგისეული 
„ვეფხისტყაოსნის” აღდგენილი 
გამოცემა განახორციელა. მას 
ერთვის ვახტანგისეული „ვეფხის-
ტყაოსნის” ყველა მოძიებული ეგ-
ზემპლარის აღწერილობაც.

8. „ვეფხისტყაოსნის” თარგ-
მნის ისტორია იწყება მეცხრა-
მეტე საუკუნის დასაწყისიდან, 
როდესაც 1802 წელს ევგენი 
ბოლხოვიტინოვმა გამოაქვეყ-
ნა პოემის პირველი სტროფის 
სიტყვასიტყვით ნათარგმნი 
რუსული ვერსია. 1828-1831 
წლებში მარი ბროსე აქვეყნებდა 
პროზაული თარგმანის ნაწყვე-
ტებს ფრანგულ ენაზე.

იცით თუ არა, რომ...

ახალი სასწავლო წელი ასპინძის მუნიციპალიტეტში
ახალი სასწავლო წლის დადგომა ყველა ბავშვისთ-

ვის დიდი დღესასწაულია. ვის არ გამოუცდია ამ დღით 
გამოწვეული სიხარული, როდესაც დიდი ხნის უნახავი 
სკოლის მეგობრები ხვდებიან ერთმანეთს, როცა სკო-
ლის ეზო ივსება და ბავშვთა ჟრიამული ახალისებს არე-
მარეს. უფრო დიდ სიხარულს გრძნობს მოსწავლე, რო-
დესაც მას კეთილმოწყობილი სკოლა და სწავლისათვის 
შესაბამისი გარემო ხვდება.

წელს განსაკუთრებულად კარგი პირობები შეექმნათ 
ასპინძისა და ოთის საჯარო სკოლის მოსწავლეებს, რაც 
იმითაა გამოწვეული, რომ საქართველოს რეგიონული 
განვითარებისა და ინფრასტრუქტურის სამინისტროს 
მუნიციპალური განვითარების ფონდის ხელშეწყობით 
განხორციელდა აღნიშნული სკოლების სრული რეაბი-
ლიტაცია – ორივე სკოლას ჩაუტარდა თანამედროვე 
სტანდარტების დონის კაპიტალური რემონტი და აღი-
ჭურვნენ ყველა საჭირო ინვენტარით. 

15 სექტემბერს ასპინძის მუნიციპალიტეტის მერმა 
როსტომ მაგრაქველიძემ, საქართველოს პარლამენტის 
წევრმა, მაჟორიტარმა დეპუტატმა ანტონ ობოლაშვილ-
მა ახლადრეაბილიტირებული ორივე საჯარო სკოლა სა-
ზეიმო ვითარებაში გახსნეს. 

მათ ასევე ახალი სასწავლო წლის დაწყება ყველა 
სკოლის მოსწავლეს, მასწავლებელს, მშობელს, განსა-
კუთრებით პირველ კლასელებს მიულოცეს და მერიის 
სახელით სიმბოლური საჩუქრები – იაკობ გოგებაშვი-
ლის ,,მოთხრობები’’ გადასცეს.  

მათ დიდი სითბო პირველკლასელების მიმართ გამო-
ხატეს, რომლებმაც იმ  დღეს პირველად შედგეს ფეხი 
სკოლაში, უსურვეს წარმატებები სწავლისა და ცოდნის 
სამყაროში, შესაძლებლობა მიეცათ მიიღოს სრულყო-
ფილი განათლება.

ამ დღეს, ადგილობრივი ხელისუფლების წარმომად-
გენლებმა ახალი სასწავლო წელი, მუნიციპალიტეტის 
მასშტაბით, ასევე ყველა მოსწავლეს ადგილზე მისვლით 
მიულოცეს. 

ასპინძის მერიის ინიციატივით ყოველწლიურად მუ-
ნიციპალიტეტში მცხოვრები ყველა პირველკლასელი 
საჩუქრად ახალ წიგნებს ღებულობს და ეს ტრადიცია 
მომავალშიც გაგრძელდება. 

ასპინძის მუნიციპალიტეტის სკოლებში ახალ სას-
წავლო წელს 127 პირველკლასელმა დაიწყო სწავლა, 

რაც ძალზე დაბალი მაჩვენებელია. უმძიმესი დემოგ-
რაფიული მდგომარეობის გამო სულ უფრო მცირდება 
მოსწავლეთა კონტიგენტი, ეს მაშინ, როდესაც გასული 
საუკუნის 90-იანი წლების ბოლოს, ეროვნული მოძრა-
ობის პერიოდში, პირველკლასელთა საშუალო რაოდე-
ნობამ იმხანად რაიონში 350 მოსწავლესაც მიაღწია და 
მარტო ასპინძის სკოლაში ერთხანს, სამ-სამი კლასიც 
ფუნქციონირებდა, უფრო მეტიც, მეორე საშუალო სკო-
ლის მშენებლობის საკითხიც დადგა დღის წესრიგში და 
საიმისოდ მიწის ნაკვეთიც გამოიყო.

ამჟამად სრულად რეაბილიტირებული ასპინძის სა-
ჯარო სკოლის მატერიალურ-ტექნიკური ბაზა მთლი-
ანად აკმაყოფილებს თანამედროვე მოთხოვნებს, მაღალ 
დონეზეა მოწყობილი საკლასო ოთახები, კლას-კაბინე-
ტები, სპორტული დარბაზი, ცენტრალური გათბობის 
სისტემა და ა.შ. 

აქვე ისიც უნდა აღინიშნოს, რომ პერსპექტივაში 
გათვალისწინებულია მუნიციპალიტეტის იმ სკოლების 

რეაბილიტაციაც, რომლებიც გადაუდებელ ყურადღე-
ბას საჭიროებენ.

მინაწერი: თითოეული ასპინძელისთვის ძალზე სასი-
ხარულოა, რომ დაბას  მშვენიერი, რეაბილიტირებული 
სკოლა აქვს, – სრულყოფილი, თანამედროვე, ევროს-
ტანდარტის დონის, მაგრამ არ შეიძლება უცხო თვალით 
დანახული და აღთქმული შთაბეჭდილებიდან გამომდი-
ნარე, არ აღინიშნოს ერთი ფრიად საყურედღები შენიშ-
ვნა, დამპროექტებლების მისამართით – სკოლის საქ-
მიანი ეზოს ტერიტორიაზე მოწყობილი დეკორატიული 
ბორდიურების  შუაში უნდა უმჯობესი იყო დაყრილიყო 
არა თუ მთის უნაყოფო ინერტიული მასალა, არამედ 

ჩვეულებრივი ნოყიერი მიწა და დათესილიყო ბალახი, 
რომელიც უკეთეს იერსახეს მისცემდა სკოლას, მომა-
ვალში კი სკოლის ადმინისტრაციამ ყველაფერი უნდა 
გააკეთოს იმისათვის, რომ გააკეთილშობილოს ეს ტე-
რიტორია. ცხადია, ჯერ კიდევ არ არის გვიან და იმედია 
გამოიძებნება საშუალება დროულად რომ მიეხედოს ამ 
საკითხს.

ვფიცავ

ვფიცავ, თავს პაატაისას,
წინაპართ წმინდა საძვალეს,
დედოფლის დაშანთულ მკერდსა,
თევდორეს კვალსა ნაწვალევს!

ცოტნესას ერთგულებასა,
მტრის გულის მომალბობელსა.
ვფიცავ, ხმალს დავითისასა,
ბევრი მტრის  მომაშთობელსა!

ბრძოლაში გამოწრთობილსა,
დიდგორში გაბრწყინებულსა.
ვფიცავ, მტკვარს წითლად მდინარეს,
სისხლითა მოდიდებულსა!

ასაიათასსა მოწამეს
ხატსა არ დაბიჯებულსა,
დემეტრეს თავის დადებას,
სულს ზეცად ამაღლებულსა!

ვფიცავ, სამასსა მთიელსა,
ფხოვიდან ჩამოხდომილსა,
სამასსა გულსა ლომგულსა
კრწანისში დავანებულსა!

ვფიცავ, თამარის დროშასა,
სამშობლოს გაბრწყინებულსა,
შოთაის „ვეფხისტყაოსანს” –
პოემას სასელგანთქმულსა!

აკვანსა ჩუქურთმიანსა,
შიგ ლომის ბოკვერს ჩაკრულსა.
აიმ ნანინას ვფიცავარ,
დედა მარილს რომ აყრიდა!

მერე ისეთ შვილს გაზრდიდა –
მტერს ხმალამოწვდილ უცდიდა,
მამულს მტლად დაედებოდა,
სიცოცხლე არად უღირდა!

აიმ ვაჟკაცის სულს ვფიცავ,
ვისი სახელიც არ ვიცით,
ლაშქარში დაძახებისას
ქორწილიდან რომ წავიდის!

დასწოვის მტირალ პატარძალ –
ჯერ ნაკოცნიც, რომ არ იყვის!

ქართულ სიტყვისა მადლს ვფიცავ,
ცის გაელვებას ხანიერს,
ნინოს ჯვარს, წმინდა სამებას,
ჩვენებურ მრავალჟამიერს,
ქართული  სული იცოცხლებს
მრავალ და მრავალ ჟამიერ!

ავტორ-მთქმელი ლამზირა მამულა-
იძე, 55 წლის, ასპინძის მუნიციპალიტეტის 

სოფელი ჭობარეთი.
ლექსი წაკითხულია „შოთაობის” სახალ-

ხო დღესასწაულზე სოფელ რუსთავში 2022 
წლის 24 სექტემბერს

„ლექსო, არ დაიკარგები”!ფოლკ
ლორი ბუგეჯობა

ფოტო კუკური მეტრეველისა



ასპინძის სიახლენი4 2022 წელი, ოქტომბერი

redkolegia
ინფორმაციები მოგვაწოდა ასპინძის მერიის ადმინისტრაციული სამსახურის საორგანიზაციო 

განყოფილების უფროსმა ეკა კალაიჯიშვილმა

ნაქალაქევი XX ს-ის 30-იანი წლები ნაქალაქევი 2022 წელი

იყო ერთი ძველი „კეთილი დრო”, მაშინ ჩვენს 
დედამიწაზე არსებობდა სახელმწიფო –  ,,საბჭო-
თა კავშირი”, რომლის შემადგენლობაში შედი-
ოდა თხუთმეტი რესპუბლიკა, მათ შორის ჩვენი 
სამშობლო საქართველოც, იმ ქვეყანაში იყო კო-
მუნისტური წეს-წყობილება, სამართლებრივად 
არ არსებობდა კერძო საკუთრება, ყველაფერი 
საერთო ანუ სახელმწიფო საკუთრება იყო. სოფ-
ლებში არსებობდა საბჭოთა მეურნეობები და 
კოლმეურნეობები, ჩვენს სოფელშიც, ჩეულებ-
რივად ჩამოყალიბებული იყო კოლმეურნეობა, 
რომელსაც ჰყავდა თავმჯდომარე და მართავდა 
კოლმეურნეობას. სოფელს ასევე ყავდა აგრო-
ნომები და ბრიგადირები, რომლებიც ხელმძღ-
ვანელობდნენ მიწის ნაკვეთების დახვნა-დამუ-
შავებას, დათესვას, მოვლა-მოყვანას, აღებას 
და დაბინავებას, კოლმეურნეობაში დასაქმებუ-
ლი იყო მთელი სოფელი, სხვადასხვა სფეროში, 
ზოგი ფერმებში, ზოგი მექნიზაციაში და ა.შ. ანუ 
ყველას თავისი საქმე ჰქონდა მინდობილი, კოლ-
მეურნეობაში ასევე იყო „ყორუხჩების” შტატი 
(ყორუხჩი ჭობარულ ენაზე ნიშნავს მეველეს, 
ისევე როგორც ჩვენს ენაზე ფიჭვის ხეს ჰქვია კა-
ტარი, გირჩს – კოჟია, რკოს – კუკური და აშ ), მათ 
მოვალეობაში შედიოდა – დაეცვათ ნათესები და 
მინდვრები „მოძალადე ელემენტებისგან”, – ბავშ-
ვებისგან, ხბო-კრავისაგან და ბატებისაგან, ბავშ-
ვები დადიოდნენ ხბო-რავში და, პარალელურად, 
გართობის მიზნით, დარბოდნენ ყანებში – ზოგი 
ყაყაჩოებს კრიფავდ, ზოგი გვირგვინებისათვის 
ყვავილებს აგროვებდა, ზოგი – გიორგი სააკაძე 
იყო და „ხმალით” – ჯოხით, თავთავებს სხვიპავ-
და ანუ მტერს თავებს სჭრიდა, რითაც, ცხადია, 
ნათესებიც ნადგურდებოდა. უფრო მეტიც – ბავ-
შვებისაგან მიტოვებული ხბო-კრავი კი  შეცვივ-
დებოდა ყანებში და ქელავდა და ანადგურებდა 
ჯეჯილს და, ბოლოს,  რაც მთავარია, ბატები 
გადაუვლიდნენ ხოლმე ყანებს. იმ დროს, წესი 
იყო, რომ ოჯახს არ შეეძლო ერთ ძროხაზე და 
5 ცხვარზე მეტი შეენახა, ასევე წესი იყო, რომ  
გოგოს როცა გაათხოვებდნენ, მისთვის მზითვად 
ხუთი ხელი ლოგინი უნდა გაეტანებინათ, ლო-
გინს ბალიშები სჭირდებოდა, ბალიშებს ბუმბუ-
ლი, რომელსაც ბატი იძლეოდა. აქედან გამომდი-
ნარე, ვინაიდან პირუტყვის ყოლა შეზღუდული 
იყო და, თანაც ბუმბული იყო საჭირო, ამიტომ 
ხალხი დიდი რაოდენობის ბატს ინახავდა და 
როდესაც დადგებოდა მოსავლის აღების დრო, 
სწორედ მაშინ შეესეოდნენ თემურ ლენგის ურ-
დოებივით ბატები ხორბლისა და ქერის ყანებს. 
ბატების თარეშის შემდეგ  ყანებში მარტო ღერო-
ებიღა რჩებოდა, რითაც დიდი ზარალი ადგებო-
და კოლმეურნეობას, დანაყრებული ბატები აფ-
რინდებოდნენ ბაირებიდან და ფრთხილად უნდა 
ყოფილიყავი, რომ დაბლა, კანტორასთან ან სტა-

დიონზე მყოფებს, თავზე რომ არ დაგცემოდნენ.
იდგა 1986 წელი, აგვისტოს პირველი კვირა. 

მარცვლეული სიმწიფეში შედიოდა. ჭობარეთის 
კოლმეურნეობა მაღალ მოსავალს ელოდებოდა, 
კოლმეურნეობის თავმჯდომარე იჯდა კანტორის 
წინ, დასახერხად გამზადებულ კატრის ხეებზე 
და, ღრმა ფიქრებში წასულიყო, აღარ იცოდა რა 
ექნა, ყორუხჩები ბავშვებსა და ხბო-კრავს კი თავს 
მოუვიდონენ, მაგრამ ბატებს ვერა. რა ექნა, არ 
იცოდა, ყანების შეღობვამაც არ უშველა საქმეს,  
ბატები მაინც შედიოდნენ ყანებში, მაგრამ ჯერ 
მასიურად არა. „გაესახლებინა” ბატები სოფლი-
დან ისე როგორც ერთმა მისმა წინამორბედმა 
კოლმეურნეობის თავჯდომარემ გააკეთა – სოფ-
ლის ვირები ერთ ღამეში შესვა მანქანებში და ბა-
კურიანში „გაასახლა”, არ გამოვიდოდა, რადგან 
ბატების „გასახლებას”  მოსახლეობა არ დაეთანხ-
მებოდა და კონფლიქტი მოხდებოდა, ბევრი ფიქ-
რის შემდეგ მიიღო შესანიშნავი გადაწყვეტილება 
– შეცვალა ყორუხჩები და დანიშნა ახლები – შა-
ლიკო გვირჯიშვილი, მეტ სახელად ,,კოტორა” 
და ტარიელ ივანიძე – მეტ სახელად ,,კაკულია”, 
მათ ორ დღეში მოაგვარეს საქმე, ხალხმა ბატები 
სახლში დაამწყვდია და მხოლოდ მოსავლის აღე-
ბის შემდეგ გამოუშვეს გარეთ, თუ როგორ მო-
ახერხეს ეს საქმე ახალმა ყორუხჩებმა, სახალხო 
მთქმელმა ზაურ ჯვარიძემ 1986 წლის აგვისტოში 
დაწერილი ლექსით წარმოგვიდგინა:

,,ყორუხჩები”
ყორუხჩად გადის კოტორა, 
  გადარეული ცეტია,
გადმოდგა ბაირის თავზე,  
  მხარზე გაიდო კეტია.
მას გვერდით ჰყავს კაკული, 
  ის უარესი ცეტია,
სოფლის ბატსა და ქათამსა ყველას 
  დაჰმართა რეტია.

ხელი-ხელ გადახვეულნი 
  ჩამოივლიან სოფელში,
ცოტა ფეხებსაც ხლართავენ 
  „ოტკა” ჩაისხეს ოხერში,
კაკულამ უთხრა კოტორას ჩვენა 
  ვართ სოფლის ბატონნი
თუ ბატი ვნახეთ ყანაში, იმათ 
  მოუკლათ პატრონი.

გიორგი ჯვარიძე

ჭობარელი ,,ყორუხჩები”
ჭას ვთხრი! ჩემი ჭა არცერთს არ უნდა 

ჰგავდეს ჩვენს სამეზობლოში. პირველ რიგში, 
უნდა იყოს ღრმა, ფართე და წმინდა წყლიანი 
– ამას იმ პეტრეს ჯინაზე ვაკეთებ, ამ გაზაფ-
ხულზე სამეზობლოდ წყალი რომ არ მომცა 
თავისი ჭიდან.

– აბა, რა, – კაცი ვარ და ქუდი მხურავს!
– ძალა? ძალაც მაქვს!
– მუხლი? – მუხლიც მიჭრის! ვნახოთ, ვი-

ნაა ლოთი! – მე თუ ის.
– აპა, ბიჭო კახა, შვილო! ცივი წყალი გა-

მომიტანე მაცივრიდან, კუთხეში რომ დგას! 
ცოტა კიდევ და სარბენი არ გვექნება იმ საერ-
თო „კრანზე”, ქუჩაზე რომ დაგვიდგეს შარშან, 
მთავრობის ხალხმა!

ხმამაღლა გავძახე ჩემს ვაჟიშვილს – ჭის 
თავზე რომ მადგა ზემოდან და ფიქრი გავაგრ-
ძელე ხმამაღლა,

– არაფერი არ მინდა ამქვეყნად, ოღონდ 
პეტრე მოვიდეს ჩემთან წყალზე. კი გავატან, 
როგორ დავუჭერ წყალს მასავით. წყალს კი 
არა და ღვინოსაც დავალევინებ, კიდეც გავა-
ტან, მწვადსაც შევუწვამ, ამ წყლით მოწეულ 
ბოსტნეულითაც გავუმასპინძლდები, აბა რა, 
მასავით ძუნწი კი არ ვარ! მეზობლობაც ვიცი 
და კაცობაც გამაჩნია.

კახამ კიბე ჩამოდგა ჭაში. მერე ცივი წყა-
ლი ჩამომაწოდა. სიამოვნებით დავლიე.

– ცოტა კიდევ მომეხმარე შვილო, გენაც-
ვალოს მამა და მერე წადი, სადაც გინდა, – ავ-
ძახე ზემოთ.

– ამოდი მამი, ახლა მე წავიმუშავებ, ცოტა 
ხანს! – ჩამომძახა მან.

– არა, შვილო, შენ კიდევ შეისვენე, ბებერი 
ხარის რქაც ხნავსო, ხომ გაგიგონია? ოღონდ 
ეს კიბე მომაშორე აქედან. მაღაზიაში გაიქეცი 
და ერთი კაი ცივი ლუდიც დავაყოლოთ ზედ! 
– ავძახე.

კახამ ჩემი სურვილი ბრძანებად მიიღო, 
კიბე ზემოთ ასწია, ხეს მიაყუდა, მერე ჯიბეზე 
გაიკრა ხელი...

– ჰა, მამი, რამდენი ბოთლი გვეყოფა?
– შენ რა, პირველად მოგაქვს ლუდი?! 

„ყაზბეგი” წამოიღე, ოთხი ბოთლი, ნახე ცივი 
რომ იყოს!

გათხრილ ჭაში ნიჩაბი გვერდზე მივაყუდე 
და კუთხეში ჩავიმუხლე.

– ენაცვალოს მამა ჩემს კახას, ცოტა კი-
დევ და დავაქორწინებ. ოჯახში ახალი სი-
ცოცხლე შემოვა. გამზადებული სახლ-კარს 
დავახვედრებ. ისე კი არა, მე რომ დამიტოვა 
მამაჩემმა.

ვზივარ და დრო ნელ-ნელა გადის ფიქრებ-

ში...
ჯერ ჩემს ახალგაზრდობას გადავწვდი, 

მერე სკოლის წლებს, ისიც გავიხსენე, როგორ 
შევხვდი ჩემს მეუღლეს პირველად...

მომწყურდა: 
– წყალიო! – ავძახე ზემოთ.
არავინ გამომეხმაურა.
კიბეს ავხედე. იგი ჩემგან შორს, ხეზე იყო 

მიყუდებული.
ვიფიქრე: – წყურვილს გავუძლებ, რო-

გორმე ცივი ლუდის მოლოდინში...
დრო კი მძიმედ მიიზლაზნება...
როცა მომშივდა, მაშინღა მივხვდი, რომ 

ჭაში უკვე რამდენიმე საათია უპატრონოდ 
ვზივარ. შევშინდი კიდეც, კარგახანს მიტოვე-
ბული.

ფეხზე წამოვდექი, მაგრამ სად წავიდოდი...
ჯერ ყვირილი ავტეხე, მერე ღრიალი მოვ-

რთე: – კახაა, კახაა!..
იგი კი არსად ჩანს...
ილაჯი გამიწყდა.
ჯერ ვცადე ჭიდან ამოვსულიყავი... ამოხ-

ტომაც მოვინდომე... მაგრამ...
– მიშველეეთ!.. ახლა კი ხმის ჩახლეჩვამდე 

ავღრიალდი. ჩემი მშველელი კი არავი იყო!
ღრიალით რომ დავიღალე, კვლავ ჭის 

ფსკერზე ჩავიმუხლე და არც იმ პეტრეს დარ-
დი მკლავდა – წყალი რომ არ მომცა თავისი 
ჭიდან.

– ოხ, კახა, კახა! არც შენი „ყაზბეგი” მინდა 
და არც შენი ჩამოწოდებული წყალი, ოღონდ 
აქედან ამოვიდე და, მე ვიცი, რაცას გიზამ!

ცას ავხედე. უკვე ჩამობნელებულიყო. 
ახლა სიცივისაგან კანკალმაც ამიტანა, თა-
ნაც, ძალიან მომშივდა.

–  მამაა, მამაა! – შემომესმა კახას ხმა და 
კიბის ბრახუნიც გავიგე. როგორც იყო კიბეზე 
მილასლასებული ავედი, მუხლების კანკალი 
ძლივს დავიოკე და მწვანე მოლზე მივწექი.

შეშინებული კახა სახეზე ლუდს მასხამდა 
და მეფერებოდა.

– იცი მამი, მაღაზიაში რომ მივედი, იქ 
ჩვენი ბიჭები დამხვდნენ. ერთ ჭიქას მეორე 
მივაყოლეთ, მეორეს – მესამე და როცა მშობ-
ლების სადღეგრძელო შევსვით, მაშინღა გა-
მახსენდი შენ, ჭაში რომ იყავი და ქუდმოგლე-
ჯილი გამოვიქეცი.

– ოხ, შე შობელძაღლო, შე უსინდისო, 
შენა! რამდენჯერ გითხარი, რომ პირველი 
სადღეგრძელო მშობლებისა უნდა შესვა, პირ-
ვე-ლი! – ვიღრიალე და ფერნაცვალი კვლავ 
ცივ მიწაზე მივეგდე.

დურმიშხან ბერიძე

განცხადება
ჩვენი გაზეთის ერთგულო მკითხველო, 
კიდევ ერთხელ მოგმართავთ თხოვნით, – ვისაც საოჯახო ალბომში შემორჩენილი 

გაქვთ მუნიციპალიტეტის ტერიტორიაზე – დაბასა თუ სოფლებში, ნებისმიერი ობიექ-
ტის ხედები, პეიზაჟები, ისტორიული ძეგლების სურათები, ასევე ამავე პერიოდის ასა-
კოვანი ადამიანების ჯგუფური საინტერესო სურათები, რომლებიც ძველ დროს (60 
წელზე მეტ ხანს) განეკუთვნებიან, მოგვაწოდოთ გაზეთში გამოსაქვეყნებლად (მისა-
ღებია სურათის მოწოდების ნებისმიერი ფორმა – სურათი ან მისი ელექტროვერსია). 
სურათზე მიუთითეთ მომწოდებლის გვარი, სახელი, სად არის გადაღებული და როდის.

მოწოდებულ სურათებს პერიოდულად გამოვაქვეყნებთ ჩვენს გაზეთში.
რედკოლეგია

მშობლების სადღეგრძელო
(ასპინძური ნამდვილი ამბავი)

ფოლკლორი
***
გულიდან გულში გადამფრენები
არ მასვენებენ მუზა-რითმები,
როგორც ფრთიანი ანგელოზები
მიყვარს ქართველი მანდილოსნები.

***
ლამაზად მოდის ლამაზი ქალი,
მგონი ცხადში ვარ, არ მეჩვენება,
იმის შემყურე აღარც კი ვიცი, –
რა მეშველება, რა მეშველება.

***
„ვინ მოყვარესა არ ეძებს,

იგი თავისა მტერია”,
– კარგი რა, ერთი,
თუ ძმა ხარ,
ფული გაქვს? – ყველა შენია.

უფულო – თავის მტერია,
მტერი კი ქუჩის მტვერია,
იქნებ მოყვარეც მტერია,
მე მაგათ ამოცნობაში
ჭაღარა გამომერია.

მთქმელი ზეზვა ბიბილაშვილი, 62 
წლის. ასპინძის მუნიციპალიტეტი, სოფ 

იდუმალა

ძველი და ახალი ნაქალაქევი


